
Кыргыз Республикасынын Министрлер Кабинетине караштуу Архитектура, курулуш жана турак жай-коммуналдык чарба мамлекеттик агенттигинин алдындагы Курулушта сертификаттоонун республикалык борбору жөнүндө
ЖОБО
1. Жалпы жоболор
1. Кыргыз Республикасынын Министрлер Кабинетине караштуу Архитектура, курулуш жана турак жай-коммуналдык чарба мамлекеттик агенттигинин алдындагы Курулушта сертификаттоонун республикалык борбору (мындан ары - Борбор) Кыргыз Республикасынын Министрлер Кабинетине караштуу Архитектура, курулуш жана турак жай-коммуналдык чарба мамлекеттик агенттигинин (мындан ары - Мамкурулуш) ведомстволук бөлүмү болуп саналат жана өз ишин курулуш материалдарынын, буюмдарынын жана конструкцияларынын шайкештигин ырастоо, курулуш материалдарын, буюмдарын жана конструкцияларын сыноо, жумушчуларды окутуу жана кайра даярдоо, тармактын адистеринин квалификациясын жогорулатуу, тармактын ишканаларын маалыматтык колдоо боюнча иштерди уюштуруу жаатында жүргүзөт.
2. Борбор өз ишинде Кыргыз Республикасынын Конституциясын, Кыргыз Республикасынын мыйзамдарын, Кыргыз Республикасынын Президентинин жарлыктарын жана тескемелерин, Кыргыз Республикасынын Министрлер Кабинетинин токтомдорун жана тескемелерин, башка ченемдик укуктук актыларды, эл аралык укуктун жалпы таанылган принциптерин жана ченемдерин, Кыргыз Республикасынын мыйзамдарына ылайык күчүнө кирген эл аралык келишимдерди, ошондой эле ушул Жобону жетекчиликке алат.
3. Борбор мекеменин уюштуруу-укуктук формасында түзүлгөн юридикалык жак статусуна ээ, Кыргыз Республикасынын Мамлекеттик гербинин сүрөтү түшүрүлгөн жана мамлекеттик жана расмий тилдерде өзүнүн аталышы жазылган мөөрү, штамптары жана белгиленген үлгүдөгү бланктары, ошондой эле казыналык системасында жана казыналыктын агент-банктарында алыш-бериш жана башка эсептери бар.
4. Борбордун юридикалык дареги: Кыргыз Республикасы, Бишкек шаары, Манас проспекти, 28.
5. Борбордун толук расмий аталышы:
мамлекеттик тилде: "Кыргыз Республикасынын Министрлер Кабинетине караштуу Архитектура, курулуш жана турак жай-коммуналдык чарба мамлекеттик агенттигинин алдындагы Курулушта сертификаттоонун республикалык борбору";
расмий тилде: "Республиканский центр сертификации в строительстве при Государственном агентстве архитектуры, строительства и жилищно-коммунального хозяйства при Кабинете Министров Кыргызской Республики".
2. Борбордун максаты
6. Борбордун ишинин максаты имараттардын жана курулмалардын, курулуш материалдарынын, буюмдарынын жана конструкцияларынын коопсуздугун жогорулатууга көмөк көрсөтүү болуп саналат.
3. Борбордун милдеттери
7. Борбордун милдеттери болуп төмөнкүлөр саналат:
- курулуш материалдарынын, буюмдарынын жана конструкцияларынын Кыргыз Республикасынын архитектуралык-курулуш иши чөйрөсүндөгү мыйзамдарынын, техникалык регламенттердин талаптарына, стандарттардын жоболоруна, эрежелердин жыйындысына же келишимдердин шарттарына шайкештигин ырастоо боюнча иштерди жүргүзүү;
- курулуш материалдарын, буюмдарын жана конструкцияларын сыноо;
- тармактын адистеринин квалификациясын жогорулатуу;
- юридикалык жана жеке жактарды маалыматтык колдоо жана кызматтарды көрсөтүү.
4. Борбордун функциялары
8. Борбор жүктөлгөн милдеттерге ылайык төмөнкүдөй функцияларды аткарат:
- жоболорду, техникалык регламенттердин долбоорлорун жана аларга өзгөртүүлөрдү киргизүү жөнүндө долбоорлорду иштеп чыгууну демилгелейт, баалайт, бизнестин өкүлдөрү, ишканалар, уюмдар үчүн тармактык техникалык регламенттердин жоболорун түшүндүрүү боюнча методикалык жана консультациялык колдоо көрсөтөт;
- курулуш материалдарын, буюмдарын жана конструкцияларын сертификаттоо жана сыноо иштерин жүргүзүүгө аккредитация алуу маселелери боюнча шайкештикти баалоо органдарын аккредитациялоо боюнча улуттук орган менен өз ара аракеттенет;
- сертификатталуучу продукцияны сыноо үчүн аккредитацияланган сыноо лабораторияларын пайдаланат;
- шайкештиги милдеттүү түрдө ырасталууга тийиш болгон продукцияга шайкештик сертификаттарын берет;
- курулуш материалдарына, буюмдарына жана конструкцияларына сыноо жүргүзөт;
- берилген шайкештик сертификаттарынын реестрин жүргүзөт;
- сыноолорду жүргүзүү үчүн сертификатталуучу продукцияны тандайт;
- сертификатталган продукцияга инспекциялык контролду жүзөгө ашырат;
- берилген шайкештик сертификаттарынын колдонулушун токтото турат же жокко чыгарат;
- сыноолордун протоколдорун берет;
- курстардын программаларын жана тестирлөө методдорун иштеп чыгат жана Мамкурулушка бекитүүгө берет;
- инженердик-техникалык кызматкерлердин квалификациясын жогорулатуу маселелери боюнча иштерди жүргүзөт;
- адистерди окутууну жана кайра даярдоону жүргүзөт;
- тармактын иши регламенттөөчү техникалык документтердин долбоорлорун (техникалык регламенттер, стандарттар, эрежелер жыйындылары) иштеп чыгат жана карайт, аларды шайкеш келтирүүгө катышат;
- тармакта колдонулуучу ченемдик укуктук, техникалык документтердин (техникалык регламенттер, стандарттар, эрежелер жыйындылары жана башкалар) фондун түзөт;
- тармакта колдонулуучу ченемдик укуктук, техникалык документтер жөнүндө кызыкдар жеке жана юридикалык жактарга маалымдайт;
- имараттардын жана курулмалардын конструкцияларын долбоорлойт, техникалык абалын текшерет, ошондой эле аларга мониторинг жүргүзөт;
- Борбордун ишинин чөйрөсүндө эксперттик жана башка иштерди аткаруу жана жүргүзүү үчүн ишканалар, уюмдар, мекемелер менен кызматташат, аларды жана айрым адистерин ишке тартат;
- продукцияны сертификаттоонун тартиби жөнүндө арыз ээсине маалымдоону камсыздайт.
5. Борбордун укугу
9. Борбор төмөнкүлөргө укуктуу:
- Кыргыз Республикасынын мамлекеттик органдарынан, жергиликтүү өз алдынча башкаруу органдарынан, ошондой эле жеке жана юридикалык жактардан Борбордун компетенциясына кирген милдеттерди аткаруу үчүн зарыл болгон маалыматтарды жана материалдарды белгиленген тартипте суроого жана алууга;
- соттордо өзүн атынан доогер жана/же .жоопкер катары чыгууга;
- Кыргыз Республикасынын бюджеттик мыйзамдарына каршы келбеген чарбалык-эсептик иштерди жүргүзүүгө;
- Борбордун компетенциясына кирген иш чөйрөлөрүндө мамлекеттик саясатты жүргүзүү үчүн белгиленген тартипте эл аралык уюмдардын каражаттарын, гранттарды тартууга.
6. Борбордун ишин уюштуруу
10. Борборду Мамкурулуштун директорунун сунушу боюнча Кыргыз Республикасынын Министрлер Кабинетинин Төрагасы тарабынан кызмат ордуна дайындалуучу жана кызмат ордунан бошотулуучу директор башкарат.
11. Директордун орун басары болот. Директордун орун басары Борбордун директорунун сунушу боюнча Мамкурулуштун директору тарабынан кызмат ордуна дайындалат жана кызмат ордунан бошотулат. Директор жок болгон учурда анын милдеттерин директордун орун басары аткарат.
12. Директор:
- Борбордун ишин жалпы жетектейт жана анын милдеттеринин жана функцияларынын аткарылышы үчүн жеке жоопкерчилик тартат;
- Кыргыз Республикасынын мыйзамдарында белгиленген тартипте Борбордун кызматкерлерин кызмат ордуна дайындайт жана кызмат ордунан бошотот, кызматкерлердин эмгек акысына үстөктөрдү жана кошумча акыларды белгилейт;
- белгилүү бир иштерди аткарууга эмгек келишимдерин жана макулдашууларды түзөт;
- өзүнүн компетенциясынын чегинде буйруктарды, тескемелерди чыгарат, Борбордун бардык кызматкерлери үчүн милдеттүү болгон көрсөтмөлөрдү берет жана алардын аткарылышын текшерүүнү уюштурат, ушул Жободо аныкталган функцияларды ишке ашыруу үчүн зарыл болгон документтерге кол коет;
- Борбордун атынан ишеним катсыз иштейт, республиканын бардык мамлекеттик органдарында жана уюмдарында анын кызыкчылыктарын коргойт, келишимдерди түзөт, ишеним каттарды берет, банктарда алыш-бериш жана башка эсептерди ачат, банктык жана финансылык документтерге кол коет;
- мүлктү, финансы каражаттарын башкаруу боюнча чечимдерди кабыл алат жана финансы-чарбалык иш үчүн толук жоопкерчилик тартат;
- Борбордун алдында аймактык бөлүмдөр түзүлгөн учурда алар жөнүндө жоболорду Мамкурулуштун бекитүүсүнө киргизет;
- Мамкурулуштун борбордук аппараты менен чыгымдардын жана кирешелердин сметасын макулдашат.
7. Борбордун мүлкү жана каржылоо булактары
13. Борбордун мүлкүн негизги жана жүгүртүлүүнү каражаттар, ошондой эле ага оперативдүү башкаруу укугунда бекитилип берилген жана Борбордун балансында чагылдырылган материалдык баалуулуктар түзөт.
14. Борбордун каражаттарын түзүү булактары болуп төмөнкүлөр саналат:
1) гранттар;
2) юридикалык жана жеке жактардын ыктыярдуу төгүмдөрү;
3) Кыргыз Республикасынын мыйзамдарына каршы келбеген башка булактар.
15. Борбордон анын негизги фонддорун, жүгүртүлүүчү каражаттарын жана пайдаланылуучу мүлкүн алып коюу Кыргыз Республикасынын жарандык мыйзамдарына ылайык жүзөгө ашырылат.
8. Борборду кайра уюштуруу жана жоюу
16. Борбордун иши Кыргыз Республикасынын жарандык мыйзамдарына ылайык ал кайра уюштурулган же жоюлган учурда токтотулат.
17. Борбордун ишинин процессинде келип чыккан документтер ал жоюлган учурда "Кыргыз Республикасынын улуттук архив фонду жөнүндө" Кыргыз Республикасынын Мыйзамына ылайык сакталат жана пайдаланылат.

